
“Nawasalimu kwa Jina la Jamhuri ya Muungano wa Tanzania”
Ndugu Washiriki, 
Awali ya yote napenda kumshukuru Mwenyezi Mungu, mwingi wa rehema kwa kutujaalia afya njema na kutuwezesha kujumuika pamoja katika Mkutano huu wa Kimataifa wa Madini na Uwekezaji wa Mwaka 2023. Aidha, kwa namna ya kipekee napenda kuwashukuru na kuwakaribisha kwenye mkutano huu washiriki wote kutoka ndani na nje ya nchi.
Ndugu Washiriki,

Kipekee kabisa nichukue fursa hii kuwashukuru wote waliochangia kufanikisha mkutano huu. Napenda nitambue kampuni zifuatazo kwa mchango wao muhimu waliotoa kwa ajili ya maandalizi yaliyofanikisha  mkutano huu: AngloGold Ashanti, Barrick Gold, Total energies, Stanbic Bank, Tembo Nickel, TRX Gold/Buckreef Mining, Solar Nitrochemical na AU King.
Ndugu Washiriki,

Nitumie fursa hii kuwapongeza wadau wote wa madini ikiwa ni pamoja na wawekezaji kutoka ndani na nje ya nchi kwa mchango wenu mkubwa katika maendeleo ya kiuchumi na kijamii katika nchi yetu kupitia Sekta ya Madini. Serikali inatambua umuhimu wa uwekezaji wenu na utayari katika kuiendeleza Sekta ya Madini. Ni matumaini yangu kuwa, tukiendelea kushikamana, tutafikia malengo yetu kwa wawekezaji kupata faida na Taifa kunufaika na kuifanya Sekta hii kuwa endelevu na yenye tija zaidi. 

Ndugu Washiriki, 

Sote tunajua kuwa ili uwekezaji ufanyike unahitaji fedha, hivyo naomba kuchukua fursa hii kuzipongeza taasisi za fedha za ndani ikiwa ni pamoja na CRDB, NMB, AZANIA na KCB kwa kutoa mikopo kwa Kampuni za uchimbaji mkubwa wa madini pamoja na wachimbaji wadogo. Kuna biashara kubwa sana kwenye sekta hii na naomba muendelee kushiriki ipasavyo. Aidha, natoa wito kwa taasisi nyingine za fedha kuona fursa hii ya kutoa mikopo kwa wawekezaji katika Sekta ya Madini ili kuwezesha kuongezeka kwa miradi mingi ya uchimbaji wa madini na hatimae kuongeza shughuli za kibiashara na kuchagiza uchumi kwa mtu mmoja mmoja na nchi kwa ujumla.

Ndugu Washiriki, 

Kutokana na umuhimu na manufaa ya mkutano huu kwa washiriki na maendeleo ya sekta ya madini nchini, Serikali imeendelea kuboresha mkutano huu na kuufanya uwe na hadhi sawa na mikutano mingine ya kimataifa inayokutanisha wadau wa sekta ya madini katika nchi mbalimbali duniani. Kama mnavyoona mwaka huu tumebadilisha jina la mkutano kuwa “Tanzania Mining and Investment Forum” badala ya “Minerals and Mining Investment Conference” ilivyokuwa hapo awali. Lengo la maboresho haya ni kufanya mkutano huu ujulikane na kufahamika duniani kuwa unafanyika Tanzania, hivyo kuongeza wigo wa washiriki wanaolengwa, kuufanya kuwa na hadhi ya kimataifa na kuvutia wawekezaji na wawezeshaji katika sekta ya madini. Hii ni hatua kubwa ambayo inaifanya nchi yetu kuonekana kwenye ramani ya dunia kwenye suala la mashirikiano ya sekta ya madini na wadau wengine kutoka nchi mbalimbali duniani.
Ndugu Washiriki,

Mkutano huu una kaulimbiu isemayo “Unlocking Tanzania’s Future Mining Potential” yenye lengo la kufungua hazina ya madini yaliyopo Tanzania kwa ajili ya uwekezaji kwa manufaa ya kiuchumi na kijamii.   Kama mnavyofahamu kwa sasa ulimwengu unaendelea kukabiliana na mabadiliko ya tabianchi kwa kuhimiza matumizi ya teknolojia rafiki kwa mazingira. Teknolojia hizo kwa sehemu kubwa zinahitaji matumizi ya madini muhimu na ya kimkakati ambayo ni pamoja na madini ya nickel, copper, lithium, cobalt, graphite na rare earth elements (REE). Kwa bahati nzuri Tanzania imabarikiwa kuwa na madini hayo.

Ndugu Washiriki,

Kutokana na taarifa ya Wakala wa Nishati wa Kimataifa (International Energy Agency) ya mwaka 2023, mahitaji ya madini ya kimkakati kwa ajili ya nishati safi yanatarajiwa kuongezeka mara tatu na nusu ifikapo 2030. Hivyo, tunategemea shughuli za uvunaji wa madini hayo utaongezeka sehemu mbalimbali duniani ikiwemo Tanzania. Wakati tukifungua fursa za uwekezaji katika uvunaji wa madini hayo, jambo la msingi ni kuhakikisha kuwa shughuli za utafutaji, uchimbaji, uchenjuaji, uongezaji thamani, na biashara ya madini zinaleta manufaa yanayotarajiwa kwa wananchi, wawekezaji na Serikali kwa ujumla.  Kwa kufanya hivyo tutaleta furaha kwa pande zote na kuishi kwa amani. Naomba niwaase wote tunaoshiriki kwenye kazi ya uvunaji wa madini, tumieni rasilimali hii adimu ya madini kuleta furaha kwa watu, kufanya hivyo kunafaida kubwa kwenye uwepo wa madini haya na uwekezaji wenu. Serikali yangu ipo tayari kuwaunga mkono wote wenye kutumia rasilimali hizi kwa manufaa ya wote. 
Ndugu Washiriki,

Pamoja na nchi yetu kuwa na madini mbalimbali ya kimkakati yanayohitajika sana duniani, kama Mheshimiwa Waziri wa Madini alivyoelezea, bado tunakabiliwa na changamoto ya kutokuwepo kwa taarifa za kutosha za kijilojia katika maeneo mbalimbali ya nchi zinazoweza kutumiwa na wawekezaji katika utafutaji wa kina wa madini hayo, ili kugundua mashapo yanayofaa kuchimbwa. Hivyo, ili kuvutia uwekezaji katika sekta ya madini hatuna budi kuboresha taarifa za kijiolojia zilizopo.

Ndugu Washiriki,

Waziri wa Madini ameeleza vyema mpango wa Serikali wa kufanya utafiti wa madini kwa kutumia teknolojia ya kisasa ya “High Resolution Geophysical Survey” katika maeneo mengi ya nchi ili kuboresha taarifa za kijiolojia zilizopo. Upatikanaji wa taarifa hizo utasaidia Serikali kubainisha viashiria vya uwepo wa madini kwenye miamba kwa maeneo mbalimbali hivyo kuwezesha kufanya utafiti wa kina wa madini ya aina mbalimbali hapa nchini. Hatua hii imelenga kuwarahishia watafiti na wawekezaji kujikita kwenye maeneo yatakayokuwa na taarifa hizo za awali na kuanza utafutaji madini wa kina (detail exploration), hivyo kupunguza gharama na muda wa utafiti. Kwa kufanya hivyo, watafiti (wagunduzi) watatumia muda na rasilimali zao vizuri na hatimaye kugundua mashapo ya madini kwa wakati na gharama za chini. Ugunduzi wa mashapo hayo utapelekea kuwezesha kufungua migodi zaidi hapa nchini. Kwa kufunguliwa migodi zaidi, Serikali itaongeza mapato na ajira nchini. Nitoe wito kwa wadau wa maendeleo kuunga mkono juhudi za Serikali za kuhakikisha kwamba mpango wa kupata taarifa zaidi za kijiolojia katika maeneo mbalimbali ya nchi yetu unafanikiwa.
Ndugu washiriki,

Sekta ya madini ni nguzo muhimu na chachu ya maendeleo ya uchumi wa nchi. Hivyo, ili madini yetu yaweze kubadilisha uchumi wa nchi na kuleta maendeleo kwa wananchi, hatuna budi kuhakikisha kuwa Sekta ya madini inafungamanishwa na sekta nyingine za kiuchumi kama vile viwanda na kilimo ili kuzalisha bidhaa mbalimbali zinazotumia madini kama malighafi mfano mbolea, betri za magari, simu, kompyuta na bidhaa nyingine. Kwa kufanya hivyo, nchi itapata manufaa zaidi kutokana na hazina ya madini tuliyonayo. Hivyo, nitoe wito kwa wawekezaji kuwekeza katika mnyororo mzima wa madini ikiwemo kujenga viwanda vinavyozalisha bidhaa zinazotumia madini kama malighafi.
Ndugu Washiriki,

Lengo la Serikali ni kuhakikisha kuwa sekta ya madini inaendelea kuongeza mchango wake katika ukuaji wa uchumi wa nchi. Mpango wa Serikali ni kuhakikisha kuwa sekta hii inachangia asilimia 10 au zaidi katika pato la Taifa ifikapo 2025. Mchango wa Sekta ya Madini umekuwa ukiongezeka kutoka asilimia 7.3 mwaka 2021 hadi kufikia asilimia 9.1 mwaka 2022. Aidha, ukuaji wa Sekta ya Madini kwa mwaka 2022 umekuwa asilimia 10.9 ukilinganishwa na ukuaji wa asilimia 9.4 mwaka 2021. Ni matumaini yetu Sote ifikapo mwaka 2025, Sekta ya Madini itafikia lengo la mchango wa asilimia 10 kwenye pato la Taifa. 

Mchango wa Sekta ya Madini katika fedha za kigeni kwa mauzo yote ya bidhaa nje ya nchi umeendelea kuimarika kutoka dola za Marekani 1.6 bilioni sawa na asilimia 37 mwaka 2018 hadi dola za Marekani 3.4 bilioni sawa na asimilia 47 mwaka 2022. Aidha, kwa upande wa mauzo ya bidhaa zisizo asilia (non-traditional), sekta ya Madini ilichangia asilimia 50 mwaka 2018 na asilimia 56 mwaka 2022.   
Ndugu Washiriki, 

Takwimu zinaonesha kuwa fursa za ajira zimeongezeka katika sekta ya madini kutoka ajira 7,151 mwaka 2020 hadi ajira 16,462 mwaka 2022 sawa na ongezeko la zaidi ya mara 2 katika kipindi cha miaka mitatu kwa migodi mikubwa na ya kati pekee. Kwa upande wa uchimbaji mdogo wa madini, zaidi ya watanzania milioni 1.5 wanashiriki katika shughuli za uchimbaji mdogo. Aidha, ununuzi wa bidhaa za ndani umeongezeka kutoka manunuzi ya dola za Marekani milioni 715.3 mwaka 2019 hadi dola za Marekani trilioni 1.1 mwaka 2022. Hii inaonesha namna Sekta ya Madini ilivyokuwa muhimu katika uchumi wa nchi yetu.

Ndugu Washiriki,
Kutokana na umuhimu wa Sekta ya Madini katika ukuaji wa uchumi wa nchi yetu, Serikali itaendelea kuboresha mazingira ya uwekezaji ili kuvutia uwekezaji zaidi. Serikali inaendelea kuhakikisha kuwa miundombinu mbalimbali inaboreshwa ikiwa ni pamoja na upatikanaji wa umeme wa uhakika pamoja na ujenzi wa miundombinu ya usafirishaji. 
Ndugu Washiriki,

Hadi sasa baadhi ya migodi mikubwa ikiwemo Geita Gold Mines Limited (GGML) na STAMIGOLD Biharamulo Mine ambayo ilikuwa haina umeme kwa muda mrefu sasa imeunganishwa na umeme wa gridi ya Taifa. Pia, migodi zaidi ya 350 ya wachimbaji wadogo imeunganishwa na umeme wa gridi ya Taifa na hivyo kupunguza gharama za uzalishaji na kurahisisha shughuli mbalimbali za migodi. Serikali inafahamu kuwa bado kuna mahitaji makubwa ya migodi kuunganishwa na umeme wa gridi ya Taifa. Napenda kuwahakikishia kuwa, kadri tunavyoimarisha uwezo wetu wa kuzalisha, kusafirisha na kusambaza umeme nchini, tutahakikisha migodi yote mikubwa na midogo inaunganishwa na umeme wa gridi ya Taifa.  
Ndugu Washiriki,
Sambamba na hilo, Serikali inaendelea kuimarisha miundombinu ya usafirishaji ikiwa ni pamoja na ujenzi wa reli ya kisasa na barabara zinazounganisha maeneo yenye migodi na shughuli mbalimbali za madini ili kurahisisha usafirishaji wa bidhaa zinazoingia na kutoka migodini. Kwa mfano, kwa sasa Serikali inaendelea na ukamilishaji wa ujenzi wa barabara kutoka kijiji cha Paradiso hadi Kitai Mkoani Ruvuma yenye urefu wa kilomita 22 kwa kiwango cha lami na barabara ya Kabulo-Kiwira yenye urefu wa kilomita 7 mkoani Songwe kwa kiwango cha changarawe. Barabara hizo zitakapokamilika zitarahisisha usafirishaji wa makaa ya mawe kutoka migodini kwenda kwa watumiaji wa ndani na nje ya nchi.
Ndugu Washiriki,
Serikali inatambua na kuthamini mchango wa wachimbaji wadogo nchini katika kutoa ajira, kuboresha kipato kwa mtu mmoja mmoja na kukuza uchumi wa nchi kwa ujumla. Kwa kutambua hilo, Serikali imeendelea kuchukua hatua mbalimbali za kuwezesha shughuli za uchimbaji mdogo kufanyika kwa tija ikiwa ni pamoja na kununua mitambo mitano (5) ya uchorongaji kwa ajili ya wachimbaji wadogo. Mitambo hiyo itawasaidia wachimbaji wadogo kufanya uchorongaji nakupata taarifa za uwepo wa mashapo ya madini kwa gharama nafuu. Hivyo, napenda kuwafahamisha kuwa, Serikali imejipanga kuhakikisha Mashirika yetu mawili STAMICO na GST yanashirikiana kuwezesha upatikanaji wa taarifa za mashapo na hivyo wachimbaji wadogo kuboresha na kuongeza tija kwenye shughuli za uchimbaji madini hapa nchini. Niwaombe kutoa ushirikiano wenu ili Serikali iweze kufanya kazi yake na kuwapatia taarifa sahihi za uwekezaji kwenye sekta hii ya wachimbaji wadogo.
Ndugu Washiriki,
Taarifa za kijiolojia watakazopata wachimbaji wadogo zitawawezesha kufahamu mashapo yaliyopo na kuongeza uzalishaji na hivyo kufanya uchimbaji mdogo kuwa wenye tija. Vilevile taarifa hizo zitawezesha wachimbaji wadogo kukopesheka na hivyo kutatua changamoto ya upatikanaji wa mitaji. Nafahamu kuwa, mitambo hiyo ni michache, Serikali itaendelea kuongeza mitambo kadri fedha zitakavyopatikana.

Ndugu Washiriki,
Niwahakikishie kuwa, mazingira ya uwekezaji katika Sekta ya Madini yameendelea kuboreshwa na kuwa rafiki zaidi. Nafurahi kusema kuwa, hadi sasa jumla ya Kampuni tisa (9) za Kimataifa za uchimbaji mkubwa wa madini zimeingia ubia na Serikali katika uchimbaji wa madini mbalimbali ikiwemo madini ya nikeli, kinywe, heavy mineral sands (mchanga bahari), Rare Earth Elements, dhahabu na almasi. Hivyo, nitoe wito kwa wawekezaji kuja kuwekeza zaidi Tanzania katika shughuli za utafutaji, uchimbaji, uchenjuaji, uongezaji thamani na biashara ya madini. Serikali itaendelea kushirikiana na wawekezaji wa ndani na nje kwa manufaa ya pande zote mbili (win – win situation).
Ndugu Washiriki,

Nimefahamishwa kuwa baada ya kufunguliwa kwa mkutano huu kutakuwa na mada mbalimbali zitakazojadiliwa na wataalamu pamoja na wadau kutoka ndani na nje ya nchi. Nimeona mada zinazohusu madini muhimu na madini mkakati (critical and strategic minerals), mada ya masuala ya utunzaji mazingira. Mada hizi ni muhimu kutokana na muelekeo wa dunia wa kutaka kupunguza hewa ya ukaa kutokana na matumizi ya mafuta ya diseli na petrol kwenye magari. Niwaombe mtumie fursa ya mkutano huu kujadili na kupendekeza namna bora itakayotuwezesha kufungua milango ya uwekezaji kwenye hazina ya madini yaliyopo Tanzania kwa manufaa ya kiuchumi na kijamii pamoja na wawekezaji. Serikali ipo tayari kupokea ushauri na mapendekezo yenu na kuyafanyia kazi kwa maslahi mapana ya pande zote mbili. Aidha, kwa masuala ambayo yatahitaji utekelezaji wa sekta binafsi, niwaombe muwe tayari kuyafanyia kazi ipasavyo ili kwa pamoja tuweze kufikia malengo tunayokusudia.
Ndugu Washiriki,

Kabla ya kumaliza napenda kuwakaribisha na kuwaalika kutembelea vivutio vya utalii katika maeneo mbalimbali ya nchi yetu ikiwa ni pamoja na mbuga maarufu za wanyama za Serengeti na Ngorongoro pamoja na Mlima Kilimanjaro ambao mnafahamu kuwa ni mlima mrefu zaidi barani Afrika, bila kusahau fukwe nzuri za bahari, Zanzibar.

Ndugu Washiriki,

Baada ya kusema hayo, nawashukuru sana kwa kunisikiliza na naomba kutamka rasmi kwamba Mkutano wa Kimataifa wa Madini na Uwekezaji Tanzania wa Mwaka 2023 umefunguliwa rasmi. Nawatakia Mkutano mwema.
MUNGU IBARIKI TANZANIA
ASANTENI SANA KWA KUNISIKILIZA.

